                                              ՀԻՄՆԱՎՈՐՈՒՄ
«Գույք հետ վերցնելու և նվիրաբերելու մասին» Հայաստանի Հանրապետության Կառավարության որոշման նախագծի
Անհրաժեշտությունը
   Սույն նախագծի ընդունման անհրաժեշտությունը պայմանավորված է Շվեյցարիայում Հայաստանի Հանրապետության դեսպանության նախաձեռնությամբ՝ դեսպանության դիվանագետների և Ժնևի ազգագրության թանգարանի աշխատակիցների միջև կայացած հանդիպման արդյունքում նշյալ թանգարանին ցուցադրության համար հայկական  2 դուդուկի՝ նվիրաբերության առաջարկով:
Ընթացիկ իրավիճակը և խնդիրները 
      «Դուդուկն ու իր երաժշտությունը» ՀՀ հայտը (2008 թ.) գրանցվել է ՅՈՒՆԵՍԿՕ-ի մարդկության ոչ նյութական մշակութային ժառանգության ներկայացուցչական ցանկում և անհրաժեշտություն է այդ իրողության միջազգային արդյունավետ հանրահռչակումը.
  Հայաստանի Հանրապետության մշակույթի նախարարի 2015 թ. դեկտեմբերի 16-ի N 809-Ա հրամանով կնքված 2015 թ. դեկտեմբերի 17-ի «Դրամաշնորհի հատկացման N 413 պայմանագրով» «Ազգային նվագարանների վերականգնման և զարգացման հիմնադրամը» իրականացրել է ազգային նվագարանների պատրաստման և կիրառման ուսուցման ծրագիրը, որի շրջանակում նշյալ  պայմանագրի 2.3.8. կետի համաձայն` հիմնադրամը 9 նվագարաններ (2 քամանչա՝ պատյանով, 2 քանոն՝ պատյանով, 3 դուդուկ՝ պատյանով, 2 բլուլ՝ պատյանով) է պատրաստել և հանձնել Կրթության, գիտության, մշակույթի և սպորտի նախարարությանը՝ հայկական ոչ նյութական մշակութային ժառանգությունը հանրահռչակելու համար արտերկրի երաժշտական թանգարաններին նվիրելու նպատակով:  Նշված մշակութային առարկաները ընդգրկված չեն Հայաստանի Հանրապետության մշակութային արժեքների պահոցների ցուցակում: 
 Ներկայումս Ժնևի ազգագրության թանգարանում ցուցադրվում են վրացական դուդուկներ, իսկ 2023 թ.-ին Ադրբեջանը ՅՈՒՆԵՍԿՕ-ի մարդկության ոչ նյութական մշակութային ժառանգության ներկայացուցչական ցանկում գրանցման է ներկայացրել «Բալաբան/մեյի արհեստագործությունը և կատարողական արվեստը» հայտը, որը կառուցվածքով դուդուկին նման երաժշտական գործիք է:
2022 թ. օգոստոսի 10-ի N 1101/35446-22 գրությամբ Արտաքին գործերի նախարարությունը հայտնել է, որ Շվեյցարիայում Հայաստանի Հանրապետության դեսպանության նախաձեռնությամբ՝ դեսպանության դիվանագետների և Ժնևի ազգագրության թանգարանի աշխատակիցների միջև կայացած հանդիպման արդյունքում առաջարկվել է նշյալ թանգարանին նվիրել հայկական դուդուկներ՝ ցուցադրության համար։  
Կարգավորման նպատակը
Ժնևի ազգագրության թանգարանին երկու հայկական դուդուկի նվիրաբերումը նպատակային է, քանի որ նվիրաբերման գործընթացի իրականացմամբ ապահովվում է համաշխարահային քաղաքակրթության համատեքստում հայկական հնագույն մշակութային ժառանգության միջազգային հանրահռչակումը, ինքնության առկայությունն ու արժևորումը, ինչպես նաև ուղղված է մեր տարածաշրջանի հարևան երկրների կողմից հայկական դուդուկի մշակութային պատկանելության հնարավոր յուրացման սպառնալիքները չեզոքացնելուն:
Ժնևի ազգագրության թանգարանին երկու հայկական դուդուկի նվիրաբերումը կնպաստի նշյալ թանգարանի այցելուների մոտ գործիքի ծագման երկրի վերաբերյալ հետաքրքրության բարձրացմանը և կխթանի զբոսաշրջության ցուցանիշների աճը, որն էլ իր հերթին կանդրադառնա տնտեսական կամ սոցիալական խնդիրների արդյունավետ լուծման վրա:
Նախագծի մշակման գործընթացում ներգրավված ինստիտուտները և անձինք                                                                                                                                                                                       Նախագիծը մշակվել է Կրթության, գիտության, մշակույթի և սպորտի նախարարության կողմից :
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. ծրագիր, ոլորտային և/կամ այլ ռազմավարություններ
Հայաստանի Հանրապետության կառավարության որոշման նախագծի ընդունման անհրաժեշտությունը բխում է Հայաստանի Հանրապետության կառավարության 2021 թ. օգոստոսի 18-ի N 1363-Ա որոշման հավելվածի «Ծրագիր Հայաստանի Հանրապետության կառավարության (2021-2026 թթ.)» 4.9 բաժնի «հայկական պատմամշակութային ժառանգության (նյութական և ոչ նյութական) պահպանության, ուսումնասիրության, օգտագործման և հանրայնացման շարունակականության ապահովում» և «արտերկրում հայկական մշակութային ժառանգության ճանաչելության բարձրացում, արտերկրում հայ դասական և ժամանակակից գրականության այլ լեզուներով հրատարակմանը, հայ գրականության հանրահռչակմանը միտված ծրագրերի իրականացում, ինչպես նաև արտերկրի կարևոր գրադարանների հայագիտական ֆոնդի համալրում» պարբերություններից:

       Հայաստանի Հանրապետության  կառավարության «Գույք հետ վերցնելու և նվիրաբերելու մասին»  որոշման նախագծի ընդունումը Հայաստանի Հանրապետության պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսում:
